საქართველოს შრომის, ჯანმრთელობისა და სოციალური დაცვის მინისტრის 2007 წლის 25 სექტემბრის №281/ნ ბრძანებით დამტკიცებული „დროებითი შრომისუუნარობის ექსპერტიზის ჩატარების და საავადმყოფო ფურცლის გაცემის წესის“ მიხედვით, საავადმყოფო ფურცელი კარანტინის დროს გაიცემა ექიმი ეპიდემიოლოგის ან ექიმი ინფექციონისტის მიერ, თუ ასეთი არ არის – მკურნალი ექიმის მიერ პირებზე, რომელნიც იმყოფებოდნენ კონტაქტში ინფექციურ ავადმყოფებთან და ეპიდემიის გავრცელების აღკვეთის მიზნით არიდებულნი არიან სამუშაოს ან თვითონ არიან ბაცილმტარებლები, დღეების იმ რაოდენობით, რაც დადგენილია მოცემული ინფექციური დაავადებისათვის ან საჭიროა სანაციისათვის;
ამავე წესის თანახმად, ქვეყანაში ეპიდემიოლოგიური (ეპიდემია, პანდემია, ეპიდემიური აფეთქება) ღონისძიებების დროს, პირებზე, რომელნიც იმყოფებოდნენ კონტაქტში ინფექციურ ავადმყოფებთან და გადიან საკარანტინო ღონისძიებებს არასამედიცინო დაწესებულებაში, მათ შორის, ბინაზე, რის გამოც ეპიდემიის გავრცელების აღკვეთის მიზნით არიდებულნი არიან სამუშაოს, სამინისტრო უფლებამოსილია, ასეთ პირებზე, მოთხოვნის შემთხვევაში, გასცეს საავადმყოფო ფურცლის ტოლფასი სამართლებრივი შედეგების მქონე ცნობა.
ცნობის მისაღებად დასაქმებულს შეუძლია მიმართოს სამინისტროს ელექტრონული ფოსტის მისამართზე - info@moh.gov.ge.
[bookmark: _GoBack]ორივე შემთხვევაში ადგილი აქვს საქართველოს ორგანული კანონით „საქართველოს შრომის კოდექსი“ გათვალისწინებულ შრომითი ურთიერთობის შეჩერებას, რომელიც განსაზღვრავს, რომ  შრომითი ურთიერთობის შეჩერების საფუძველია დროებითი შრომისუუნარობა, თუ მისი ვადა არ აღემატება ზედიზედ 40 კალენდარულ დღეს, ან 6 თვის განმავლობაში საერთო ვადა არ აღემატება 60 კალენდარულ დღეს;
 შრომითი ურთიერთობის შეჩერება არ იწვევს შრომითი ურთიერთობის შეწყვეტას.
 დროებითი შრომისუუნარობის პერიოდი ანაზღაურებადია. 
 გარდა ზემოთ აღნიშნულისა, დასაქმებულს უფლება აქვს:
· ისარგებლოს ანაზღაურებადი შვებულებით – წელიწადში სულ მცირე 24 სამუშაო დღით.
· ისარგებლოს ანაზღაურების გარეშე შვებულებით – წელიწადში სულ მცირე 15 კალენდარული დღით.
· მიიღოს შრომის ანაზღაურება სრული ოდენობით  დამსაქმებლის ბრალით გამოწვეული იძულებითი მოცდენის დროს, თუ შრომითი ხელშეკრულებით სხვა რამ არ არის განსაზღვრული.
· მიიღოს კომპენსაცია დამსაქმებლის მიერ შრომითი ხელშეკრულების შეწყვეტისას არანაკლებ 1 თვის  შრომის ანაზღაურების ოდენობით, თუ დამსაქმებელმა არანაკლებ 30 კალენდარული დღით ადრე გააფრთხილა დასაქმებული წინასწარი წერილობითი შეტყობინების გაგზავნით.
· მიიღოს კომპენსაცია დამსაქმებლის მიერ შრომითი ხელშეკრულების შეწყვეტისას არანაკლებ 2 თვის შრომის ანაზღაურების ოდენობით, თუ დამსაქმებელმა არანაკლებ 3 კალენდარული დღით ადრე გააფრთხილა დასაქმებული წინასწარი წერილობითი შეტყობინების გაგზავნით.


